
I NAGGAFUWAN NA 
MANGGA

Ta unonag na ili na Solana, egga i tadday nga 
familya. Si Ingga i kaka. Masissippo, malallappo anna 
minammakakuwa ta Magana anna kasittolay na ira. Kada 
malukag nu umma, uffunan na i yama na nga magaradu 
mammula anna mallamulamun ta koman da. Nu mabalin 
ngana manguffun ta koman lubbe yayya ta balay da ta 
mappakan ta aya-ayam ira anna mallutu ta kanan na 
uryan na ira. 

Tadday nga umma nilukag na yama na si Ingga.

 “Ingga, malukag ka ta umay ta ngana ta koman tapenu 
mabi ta mabalin i trabahu ta”. I tabbag ni Ingga, “wan 
Ammo nalukag na ngana”. Nadderecho si Ingga ta kusina 
napprepara ta balun da. 

Ta pappange da ta koman 
nasingan ni Ingga i yama na 
nga alle mabanabannag 
anna makakafi ngana. 
“Ngatta ta inna-innan mu sakan 
ana ku?  

Kinagi ni Ingga, “Egga lagapa 
sangaw i aggaw nga mapakasta i 
attolay tam Ammo”. Megafu ta kinagi ni 
Inggu, nannawag i muka na yama na.

Ta pakabalidda ta trabahu da ta koman, kinagi ni Inngu 
ta yama na, “Ammo, mabattang nga labbi ta ekku paga 
nga ipastor yaw i nuwang tam ira ta mabisin da ngana.  
Kabbi gapa ira. Nalubbe nga tattadday i yama na.

Ari nabbayag, nakaginna yayya na ta masikasikan nga 
aragug anna nakkilakila. Navurung yayya anna napanono 
na insigida i ana na. 

“Si Innga!” kunna nga kinagi. Nakkarekarela i yama na ta 
koman. 

“Innga! Ingga! Sitaw i jammu?” Awan tu suminabbag sa.

Inale-aleg na yama na si Ingga ngem awattu 
naleran na. Nappasapasa i aggaw nga kawan ni 
Ingga, nakasingan i yama na ta kayu nga nattugu ta 
pagibanbannaggan ni Ingga.

 “Sitaw pano i naggafuwan na yaw nga kayu? 
Sinni pano i nammula taw”, kunna 
yama ni Innga.

Nappasa paga i aru nga vulan, 
ziminakal enna navvunga ta ara-
aru nga kagitta ta orma na futu i 
fun na kayu. 

Nappusi ta vunga si Ammo anna 
sinissiman na yaw, “Anni mabba 
i singgo na mammi i vunga na, 
mappusi na bi ta aru ta ilubbe ku ta 
ana ku anna ipasissim ku gapa ta 
kakarruba ira”. Turi ta nasissimadda, 

pinurban ni yama nga imula i 
vullung adde ta naturugu ira.  

Minaru nga minaru i vunga nga 
nemmula na yama ni Ingga. Napanono 

na yama ni Ingga nga ilaku i vunga ira. Megafu ta vunga 
na kayu neddan i familia ni Ingga ta pattolayadda adde ta 
nakkakkasta i attolay da.

Yaw ngana i itotoli na ana ku gari nga mapakasta i 
pattolay mi. Adde turi tinagibi na yama ni Ingga i fun na 
kayu nga inagalan na tu mangga.


